	
	
	
	
	




EH Bildu Nafarroa talde parlamentarioari atxikitako foru parlamentari Adolfo Araiz Flamarique jaunak idatziz erantzuteko galera egin du  azpiegitura proiektuak betetzean zuhaitzak mozteari eta basoberritzeko proiektuei buruz (10-21-PES-00205). Hona hemen Landa Garapeneko eta Ingurumeneko kontseilariaren erantzuna:
1.- Basoberritzeko zenbat proiektu aurkeztu zaizkie Landa Garapeneko eta Ingurumeneko Departamentuari nahiz Gobernuko bestelakoei 2008tik hona, oihan azalera gutxitzea zekarten interes orokorreko azpiegiturak eraikitzeko proiektuekin batera?
Ingurumen Zuzendaritza Nagusiak ez du informaziorik azpiegituren proiektu bat interes orokorrekoa izateari edo ez izateari buruz; halatan, ezin da egin eskatzen den bezalako kuantifikazio sistematikorik, ez dakigulako zein proiekturi buruzkoa den.
Hala ere, egiaztatu ahal izan denez, gutxienez ere 2014. urteaz geroztik ez da basoberritzeko inongo proiekturik aurkeztu Nafarroako oihan ondarea babestu eta garatzeari buruzko abenduaren 31ko 13/1990 Foru Legearen 23. artikuluaren arabera obra publikoaren balizko sustatzaileen aldetik.
Halaber adierazten ahal dugu, ingurumen-inpaktuaren ebaluazioaren menpean diren azpiegituren proiektuei dagokienez, proiektu horiek berek jasotzen dituztela obrek ukitutako azalerak landareztatzeko eta paisaiari egokitzeko planak, baina 13/1990 Legearen 23. artikulu hori aipatu gabe.
2.- Zeintzuk ziren proiektu horiek? Horien artean al zeuden Abiadura Handiko Trenaren obrak edo N-121-A errepidea 2+1 errepide bihurtzeko obrak egitekoak?
Galderak aipatzen duen N-121 errepidearen kasuan, N-121-A 2+1eko lehen bi tarteak egiteko proiektuek (I. tartea, 5+550-10+500 kilometro puntuen artean, eta II. tartea, 10+500-22+500 kilometro puntuen artean) jasoa dute dagokion landareztatzeko proiektua.
Abiadura Handiko Trenari dagokionez, adierazi behar da proiektu hori izapidetzeko eta egiteko eskumena Estatuko Administrazio Orokorrarena dela, eta Castejón-Iruñerria tarterako, obrak hasiak dituen bakarra baita, ingurumen-eraginaren adierazpena 2004koa dela. Dakigunez, ez da basoberritzeko inongo proiekturik aurkeztu aipatu 23. artikuluaren arabera.
3.- Gobernuak kalkulatu ala inbentarioa egin al du jakiteko zenbat zuhaitz moztu den Nafarroan 2008tik hona herri-lanak edo azpiegitura proiektuak egitearen ondorioz? Zenbat izan dira eta nola banatzen da mozketa hori?
Ez dakigu zenbat zuhaitz moztu den obra publikoak edo azpiegituren proiektuak egitearen ondorioz. Proiektu batek ukitzen dituen ondasunak eta zerbitzuak zehatzeko erabiltzen den unitatea da azalera neurtzekoa (hektareak) Hala ere, ez dago banakatuta baso azalera zuhaiztuna den edo ez; ukitutako zuhaitzak dira obra jakin baten aplikazio eremuan sartzen direnak. 
4.- Gobernuak ba al du asmorik Parlamentuari igortzeko Nafarroako oihan ondarea babestu eta garatzeari buruzko abenduaren 31ko 13/1990 Foru Legearen aldaketarik, basoberritze-proiektuak kontrol-tresnak hobetuz egiten direla bermatzeko?
Nafarroako oihan ondarea babestu eta garatzeari buruzko abenduaren 31ko 13/1990 Foru Legearen oinarrizko helburuetako bat da “a) Ingurune naturala eta basoen baldintza ekologikoak zaindu eta hobetzea.”  Horiek horrela, bere artikuluetan helburu horiek jasotzen ditu, oihan administrazioaren esku-hartzearen menpe utzita, legean eta hura garatzeko erregelamenduan ezarritako moduan, oihan lurretako jarduketak. Horien artean daude mendien aprobetxamendua, erabilera aldaketak, mendien gaineko menpekotzak eta okupazioak eta mendietako birlandaketak eta lehengoratzeak. 
Adibidez, 48. artikuluak honako hau dio: 
“Oihan Administrazioak begiratuko du birlandaketen exekuzioa, espezieen hautaketa eta lan metodoak behar bezala egin daitezen; eta bai proiektuak onesteko izapideak egitean, bai arestiko artikuluek aipatutako gainbegiratze tekniko edo ikuskaritzan zehar, egoki deritzen baldintza teknikoak, nahitaez bete beharko direnak, finkatu ahalko ditu.”
Horretarako, Basoak Kudeatzeko Atalari atxikitako teknikariez gain, Ingurumena Zaintzeko Ataleko langileak ditu, besteak beste honako eginkizun hauek betetzen dituztenak:
· Mendiak zaintzea, kontrolatzea eta babestea, bai eta mendietan egiten diren jarduerak ere.
· Basoberritzeen gaineko txostena eta jarraipena egitea.
5.- Gobernuak ba al du asmorik Parlamentuari igortzeko Nafarroako oihan ondarea babestu eta garatzeari buruzko abenduaren 31ko 13/1990 Foru Legearen aldaketarik, hirietako zuhaitzen babesa eta sustapena ere jasotzeko?
Hirietako zuhaitzen babesa eta sustapena Nafarroako oihan ondarea babestu eta garatzeari buruzko abenduaren 31ko 13/1990 Foru Legeak emandako eskumenetatik kanpo daude, legean jarduketa mugatzen baita oihan lurretara, alegia, landa-lurrak, hiri-lurrak ez direnak, landare espezie edo landare multzoz horniturikoak, non eta, ez nekazalgintzaren ezaugarri, ezta horren xede ere, ez diren.
Hirietako zuhaitzen babesa eta sustapena Nafarroako toki entitateen eskumena dira.
Iruñean, 2021eko ekainaren 23an

